[bookmark: _GoBack]TEMA: DIE NUWE JAAR

DEEL 1: STERF AF

So, voorspoedige nuwe jaar! Wat beplan jy vir die nuwe jaar? Hoe gaan jou nuwe jaar lyk? Dis belangrik dat mens jouself dit afvra, anders hardloop die jaar eenvoudig met jou weg! Wat is die groot HOEKOM’s waarop jy wil fokus? Wat is die groot klippe wat jy eerste wil insit? Wanneer sal jy jou jaar as suksesvol beskou? Wat sal vir jou die belangrikste wees?

Kom ons gaan kyk bietjie wat Paulus as die belangrikste beskou het en kyk of ons dalk iets by hom kan leer:
Filippense 3:1-14:
1Verder, my broers, wees bly in die Here! Om dieselfde dinge aan julle te skrywe, is vir my nie moeite nie, en vir julle gee dit sekerheid.
2Pas op vir daardie dwaalleraars;
pas op vir daardie mense wat kwaad stig;
pas op vir daardie betekenislose besnydenis!

3Ons het die ware besnydenis, óns wat God deur sy Gees dien, óns wat ons op Christus Jesus beroem en nie op uiterlike dinge vertrou nie. 4Tog sou ek ook op uiterlike dinge kon vertrou. 

As iemand meen dat hy op uiterlike dinge kan vertrou, ek nog meer: 5ek is op die agste dag besny, van geboorte 'n Israeliet, uit die stam Benjamin, 'n egte Hebreër, in wetsopvatting was ek 'n Fariseër, 6in my ywer 'n vervolger van die kerk, in onderhouding van die wet van Moses om vryspraak te kry, onberispelik.

7Maar wat eers vir my 'n bate was, beskou ek nou as waardeloos ter wille van Christus, 8ja, nog meer: ek beskou alles as waardeloos, want om Christus Jesus, my Here, te ken, oortref alles in waarde. Ter wille van Hom het ek alles prysgegee en beskou ek dit as verwerplik sodat ek Christus as enigste bate kan verkry 9en een met Hom kan wees: 

vrygespreek, nie omdat ek die wet onderhou nie, maar omdat ek in Christus glo. Dit is die vryspraak wat God gee omdat 'n mens in Hom glo. 

10Al wat ek wens, is om Christus te ken, die krag van sy opstanding te ondervind en deel te hê aan sy lyding deur aan Hom gelyk te word in sy dood, 11in die verwagting dat ek self deel sal hê aan die opstanding uit die dood.

12Ek sê nie dat ek dit alles al het of die doel al bereik het nie, maar ek span my in om dit alles myne te maak omdat Christus Jesus my reeds Syne gemaak het. 13Broers, ek verbeel my nie dat ek dit alles al het nie. Maar een ding doen ek: ek maak my los van wat agter is en strek my uit na wat voor is. 

14Ek span my in om by die wenstreep te kom, sodat ek die hemelse prys kan behaal waartoe God my geroep het in Christus Jesus.

Aangrypend! Paulus sê dat hy twee dinge doen:
1. Hy maak hom los van sekere goed
2. Hy fokus op sekere goed

Wat is daar in my en jou lewe waarvan ons ons moet losmaak?
En waarop moet ons fokus?
Kom ons dink bietjie daaroor!

Hoor weer wat skryf Paulus:
7Maar wat eers vir my 'n bate was, beskou ek nou as waardeloos ter wille van Christus, 8ja, nog meer: ek beskou alles as waardeloos

Paulus beskou dit as WAARDELOOS. ’n Mooi groot woord, maar dis nie wat letterlik daar staan nie...

Die NLV doen bietjie beter:
7Alhoewel ek hierdie menslike dinge eers as ’n wins beskou het, beskou ek dit ter wille van Christus nou as ’n verlies. 8Ja, om Christus Jesus, my Here, te ken is só wonderlik dat ek alle ander dinge as ’n verlies beskou. Ter wille van Hom het ek alles as verlies afgeskryf. Ek beskou dit as gemors

Ek beskou dit as VERLIES, ek beskou dit as GEMORS. Dis beter, maar die letterlike is selfs nog sterker. Die woord wat met ‘verlies’ vertaal is, beteken letterlik[footnoteRef:1]: [1:  sku,balon( ou( to, anything that is to be treated as worthless and thrown out, transl. acc. to context dung, rubbish, garbage, offscourings (PH 3.8).
] 

Uitskeiding, of soos my kinders sal sê ‘poef’; goed wat jy wil weggooi; goed wat in die asblik en in die drein hoort.

Sjoe, jy moet darem ernstig voel om goed wat vir jou belangrik was nou te beskou as goed wat ’n verlies is en wat jy in die asblik wil gooi of in die drein wil afspoel!



Wat is dit waaroor Paulus so sterk voel?
5 dinge:
1. Sy afkoms: ’n Israeliet, ’n Hebreër
2. Sy suiwer bloedlyn: uit die stam van Benjamin
3. Sy vashou aan die wet: ’n Fariseër
4. Sy vorige ywer en prestasies: in my ywer ’n vervolger van die kerk
5. Sy goeie lewe: in my onderhouding van die wet, onberispelik

Is daar dalk een van hierdie wat jy ook moet los, ook as verlies moet beskou?
1. Is jou afkoms dalk vir jou te belangrik? Is dit vir jou te belangrik om ’n Afrikaner te wees, te belangrik om Afrikaans te praat? Ek ken sulke mense. Hulle is groter vegters vir Afrikaans as vir Jesus. Hulle is baie vinnig om goed oor Afrikaans op Facebook te deel en om geld vir veldtogte vir Afrikaans te gee en om petisies vir Afrikaans te onderteken, maar doen niks vir Jesus nie. Hoe lyk jou jaar wat verby is: het jy meer vir Afrikaans gedoen of meer vir Jesus?
2. Of roem jy jou dalk op jou bloedlyn? Enkelgereformeerd. Kerkmense. Ek het in die kerk groot geword. En dan dink ek dat dit my gaan red. Omdat my ouers gelowig was en my grootouers gelowig was en ek in die kerk grootgeword het is ek outomaties gered. Nou hoef ek maar net af-en-toe erediens by te woon, dan is OK.
3. Dalk dink jy dat jy gered word omdat jy probeer reg leef. Ek probeer die 10 gebooie gehoorsaam. Ek probeer darem ’n goeie mens te wees. Ek probeer my bes en dis seker genoeg.....
4. Dalk roem ek op my vorige prestasies. Ek is gedoop. Ek het belydenis afgelê. Ek gaan al baie jare kerk toe. Ek was dalk selfs ’n diaken of ’n ouderling. Nou hoef ek niks te doen nie. Nou kan ek maar ‘rus’. Of op my werk fokus. Of bietjie met my eie dinge besig wees.
5. Dalk dink ek ek is eintlik ’n goeie mens. Daar is darem mense wat slegter as ek is. Daar is mense wat minder as ek doen. Daar is mense wat ver weg is. Eintlik is ek ’n goeie mens.

Is daar een van hierdie wat jy moet los, moet afsterf, as verlies moet beskou en in die asblik gooi?
Dalk iets anders? Dalk ’n verhouding waarin jy is? Dalk jou werk? Dalk jou verslawing? Dalk jou status?

Wat is daar in jou lewe wat keer dat Jesus eerste is? Wat keer dat jy doen wat jy behoort te doen? Wat is daar wat keer dat jy met die regte goed besig is? Is jy bereid om dit NOU te los?

Kom ons spandeer bietjie tyd met die Here daaroor.


STILGEBED
Liewe Here, Vader, Pa, wys my wat in my lewe vir my te belangrik is, wat vir my ’n afgod geword het.
Werk in my o Gees dat ek dit as verlies, as gemors sal sien, selfs al dink ek nie nou so daaroor nie. Help my om dit af te skud en weg te gooi.

[3 minute stilgebed]



DEEL 2: FOKUS REG

7Maar wat eers vir my 'n bate was, beskou ek nou as waardeloos ter wille van Christus, 8ja, nog meer: ek beskou alles as waardeloos, want om Christus Jesus, my Here, te ken, oortref alles in waarde. Ter wille van Hom het ek alles prysgegee en beskou ek dit as verwerplik sodat ek Christus as enigste bate kan verkry 9en een met Hom kan wees: 

vrygespreek, nie omdat ek die wet onderhou nie, maar omdat ek in Christus glo. Dit is die vryspraak wat God gee omdat 'n mens in Hom glo. 

10Al wat ek wens, is om Christus te ken, die krag van sy opstanding te ondervind en deel te hê aan sy lyding deur aan Hom gelyk te word in sy dood, 11in die verwagting dat ek self deel sal hê aan die opstanding uit die dood.

12Ek sê nie dat ek dit alles al het of die doel al bereik het nie, maar ek span my in om dit alles myne te maak omdat Christus Jesus my reeds Syne gemaak het. 13Broers, ek verbeel my nie dat ek dit alles al het nie. Maar een ding doen ek: ek maak my los van wat agter is en strek my uit na wat voor is. 

14Ek span my in om by die wenstreep te kom, sodat ek die hemelse prys kan behaal waartoe God my geroep het in Christus Jesus.

Wat gaan in hierdie jaar EERSTE kom in jou lewe? Waaraan gaan jy EERSTE aandag gee? As ek so na mense kyk, lyk dit my daar is ’n paar dinge wat vir mense eerste kom:

1. DIE DRINGENDE: Vir party mense kom die dringende goed eerste, dit wat die hardste skree. Sulke mense hardloop soos mal goed rond en voel hulle bereik niks nie, want hulle slaan net die hele tyd vure dood. Dis tipies die mense wat op vakansie aanhou werk, want sê nou net iets dringends gebeur...... (Ek lees nou die dag van ’n maatskappy wie se beleid dit is dat as jy met verlof is, vee die ‘server’ jou e-posse uit. Jy kan dit nie kry nie, nie eers as jy terug is nie!)
2. DIE MOEILIKE: Party mense doen die moeilike goed eerste. Kom ons kry dit uit die pad uit, dan kan die maklike goed gebeur. Maar hulle kom nooit by die maklike goed uit nie, want die moeilike goed hou nie op nie. Sulke mense se lewe is ’n permanente stryd, want hulle is die hele tyd met moeilike goed besig.
3. DIE ONVOLTOOIDE: Party mense is sulke perfeksioniste dat hulle die hele tyd besig is om goed ‘klaar’ te maak. Niks word gelos voor dit nie klaar is nie. Hulle lewe heeltyd in die verlede want dis nog nie klaar nie.
4. DIE ONVERVULLENDE: Party mense doen die ‘vervelige’ goed eerste, die roetine goed, alles wat net gedoen moet word. Hulle voel later of hulle geen waarde het nie, want hulle is net heeltyd met vervelige goed besig wat geen vervulling vir hulle gee nie.

Paulus sê NEE, doen die EERSTE goed eerste. Doen die BELANGRIKE goed eerste. Maak jou lewe eers vol met die REGTE goed.

Al wat ek wens, is om Christus te ken, die krag van sy opstanding te ondervind en deel te hê aan sy lyding deur aan Hom gelyk te word in sy dood

Christus kom eerste. “Al wat ek wens, is om Christus te ken.” KEN ek vir Jesus? Soos Paulus Hom geken het? Want dink bietjie oor hoe Paulus Jesus geken het... Hy het Jesus self gesien op die pad na Damaskus, hy het engele gesien en wonderwerke beleef en sy lewe vir Jesus geoffer en HY wil Jesus beter ken, HY wil dit EERSTE doen:
· Ek wil Jesus ken
· Ek wil sy krag beleef
· Ek wil doodgaan om by Hom te wees.

Wat kom eerste in jou lewe? Wat het jy klaar beplan vir volgende jaar, wat is klaar in jou skedule, in jou dagboek? Hoe gaan jy bepaal waarmee jy gaan besig wees? Wat kom EERSTE in my lewe?

My geloof kom eerste. My verhoudings kom eerste.

Is dit so in jou lewe? Gaan dit in die nuwe jaar so wees? Waarmee gaan jy jou dae volmaak? Waarmee gaan jy jou kalender volmaak? Waarmee gaan jy jou vakansie volmaak? Waarmee gaan jy jou Kerstyd volmaak?

12Ek sê nie dat ek dit alles al het of die doel al bereik het nie, maar ek span my in om dit alles myne te maak omdat Christus Jesus my reeds Syne gemaak het. ... ek verbeel my nie dat ek dit alles al het nie. Maar een ding doen ek: ek maak my los van wat agter is en strek my uit na wat voor is. 

Ek behoort reeds aan Jesus. My sondes is reeds vergewe. Ek het reeds die ewige lewe. Ek kyk nie meer terug nie. 2015 gaan nie my 2016 bepaal nie. Ek leef vorentoe, na Jesus toe. Hy kom EERSTE! Mag dit van ons waar wees in die nuwe jaar!!!
Amen. 

